
GOUVÈNÈ HOCHUL ANONSE NOUVO SISTÈM PWODIKSYON MANJE ANDEDAN 
NAN LÈS BUFFALO  

  
Enstalasyon an fè teknoloji agrikòl iben an pwogrese epi bay pwodui nitritif pou 

kominote ki defavorize yo  
  

Enstalasyon an fè pati Rechèch Nasyonal EPRI sou enpak pwodiksyon manje sou 
rezo elektrik, itilizasyon elektrik ak emisyon kabòn Eta a  

  
Gade resipyan agrikòl yo isit la ak isit la  

  
  
Gouvènè Kathy Hochul te anonse jodi a yon nouvo konntenè pwodiksyon alimantè 
andedan pou fè agrikilti iben pwogrese epi konsyantize sou jadinaj ipodwonik, dirabilite 
ak nitrisyon pou Nouyòkè ki defavorize yo nan Lès Buffalo. Enstalasyon an ki sipòte pa 
Otorite Enèji New York (New York Power Authority, NYPA), ap kiltive legim ak fèy 
pandan tout ane a nan yon anviwònman andedan—san tè. Y ap distribye pwodui yo 
nan kominote a epi sa yo aprann nan metòd agrikòl ak nivo enèji ki fèb yo ap ede Eta 
New York reyalize objektif enèji pwòp li epi diminye emisyon gaz efè sèr ki lye ak 
pwodiksyon manje.  
  
“Nou rete angaje pou abòde pwoblèm ensekirite alimantè a nan Lès Buffalo epi asire ke 
kominote a gen aksè nan opsyon manje ki sen nan pri abòdab ki enkli fui ak legim 
fre," Gouvènè Hochul te deklare. "Enstalasyon pwodiksyon manje andedan tankou sa 
ki anonse jodi a, rann li pi fasil pou kiltive opsyon manje ki sen, san tè, pandan tout ane 
a, epi la nan katye ki bezwen gen plis aksè yo. Mwen bat bravo pou Otorite Enèji New 
York, EPRI, Buffalo Go Green ak patnè lokal nou yo ki rann konntenè chajman ak 
pwogramasyon agrikòl sa disponib nan kominote Lès Buffalo nou an pou ogmante aksè 
nan manje ki bon pou lasante.”  
  
Yon konntenè chajman 40 pye ki enstale nan Zenner Street nan Buffalo Go Green ki te 
selebre jodi a avèk EPRI, NeuWater & Associates ak Sant Buffalo pou Egalite nan 
Sante (Buffalo Center for Health Equity). Pwogram Jistis Anviwònmantal NYPA a ap 
kolabore ak manm ekip Buffalo a ki dirije pa NeuWater and Associates, LLC., pou loje, 
jere pwodiksyon manje epi sipòte distribisyon nan kominote a. EPRI ap antre pwojè a 
nan yon efò rechèch nan tout peyi a sou enpak anviwònmantal agrikilti andedan.  

NYPA ap finanse enstalasyon 300,000 dola a ki gen imaj mak “Alimante Rasin yo. Fè 
yon kominote fleri (Feeding the Roots. Blossoming a community”) ak “Pouvwa lanmou 
ka fè kominote yo grandi (The power of love can grow communities),” epi l ap lanse yon 
lis pwogram angajman kominotè sou plas. Manm kominotè yo, ak sipèvizyon ak 
direksyon Buffalo Go Green, ap kapab kiltive pwodui ki bon pou lasante epi distribye yo 
bay sila yo ki nan bezwen. Y ap fè aprantisaj sou jadinaj idwoponik epi pou genyen plis 
konpreyansyon sou dirabilite lokal, pwodiksyon rekòt andedan, ki enkli konsomasyon 
enèji ak dlo.  
  
Buffalo Go Green bay sèvis ak fòmasyon pou ede popilasyon ki defavorize nan Lès 
Buffalo yo reyalize siksè nitritif epi pwogrese vè yon avni dirab.  
  
Rita Hubbard-Robinson, yon lidè kominotè ak PDG NeuWater & Associates LLC, te ede 
òganize efò a lè li reyini yon patenarya inik ki relye rechèch agrikòl ak teknoloji.  
  
Sant Buffalo pou Egalite nan Sante a ap posede konntenè fèm lan epi ofri pwogram 
kominotè agrikòl. Aspè rechèch la patikilyè kle pou ede Eta New York pwogrese nan 
objektif Lwa sou Lidèchip ak Pwoteksyon Kominotè (Climate Leadership and 
Community Protection Act, CLCPA), ki egzije pou emisyon gaz efè sèr yo diminye a 40 
pousan anvan 2030 epi a 85 pousan vè 2050.  
  
Pwojè a fè pati sansibilizasyon NYPA a atravè pwogram Jistis Anviwònmantal li a pou 
kominote devavorize yo ki sitiye toupre enstalasyon li yo nan tout eta a. Ekip la ki te 
motive pi plis pa trajedi nan makèt Tops la nan me 2022, angaje pou devlope nouvo 
resous ak pwogram ki reponn ak bezwen inik nan kominote Lès Buffalo.  
  
Sa se dezyèm pwojè fèm andedan nan Buffalo. Otorite Enèji a te fè patenarya ak 
FeedMore an 2020 epi depi lè a yo te distribye plizyè milye liv chou frize ak lòt pwodui ki 
bon pou lasante nan kad pwogram nitrisyon FeedMore. Yo te ouvri yon inite ki menm 
jan nan Harlem ane pase atravè yon patenarya ak Harlem Grown, yon òganizasyon san 
bi likratif ki konsantre sou jèn ki se lidè nan agrikilti iben ak pwogram dirabilite.  
  
Pwojè a fè pati yon demonstrasyon nan plizyè eta ki dirije pa Enstiti san bi likratif pou 
Rechèch ak Eevlopman EPRI pou etidye enpak pwodiksyon manche andedan sou izaj 
enèji ak dlo. Enstalasyon Buffalo a ap chèche tou kijan pou ogmante rannman rekòt yo 
epi jere resous yo, pandan l ap diminye konsomasyon dlo ak emisyon gaz efè sèr ki 
asosye yo. Yo te chwazi chou frize kòm premye rekòt akoz valè nitritif ki elve li ak sik 
rekòt ki kout li.  
  
Prezidan ak Direktè Egzekitif Jeneral Otorite Enèji a, Justin E. Driscoll, te deklare, 
"Chak kominote ta dwe genyen aksè nan pwodui fre pandan tout ane a. Enstalasyon 
agrikòl andedan yo, tankou sa n ap selebre jodi a, se yon bon zouti pou abòde alafwa 
pwoblèm nitritif ak dirabilite yo. Otorite Enèji a fyè pou l yon bon vwazen pou konprann 
kominote yo, espesyalman youn ki tèlman rezistan tankou Lès Buffalo, lè li devlope 
pwogram ki lye ak enèji ki konsantre sou ranfòsman egalite edikatif epi ki abòde enjistis 
alimantè a."  

Komisè Depatman Agrikilti ak Mache Eta New York la, Richard Ball, te 
deklare, "Nou angaje pou konbat ensekirite alimantè a ak enstalasyon pwodiksyon 
manje andedan yo, ki bay opòtinite inovan, dirab pou kiltive plis manje fre dirèkteman 
nan kominote yo, ki se yon pati ki enpòtan nan angajman sa. Mwen rekonesan anvè 
Gouvènè Hochul ak patnè nou yo ki ede fè misyon sa avanse, k ap asire ke tout 
Nouyòkè ka mete manje New York ki sen nan plat yo."  
  
Reprezantan Brian Higgins te deklare, "Aksè nan manje ki sen se yon eleman ki 
enpòtan anpil pou yon kominote ki an sante. Sa se yon inisyativ kolaborasyon ki inovan 
ki abòde kesyon ensekirite alimantè a atravè mwayen ki ekolojik ak edikasyon 
kominotè.”  
  
Senatè Eta Tim Kennedy te deklare, "Lè nou akselere aksè nan manje ki fre epi 
pwodui pou bezwen Lès Buffalo, nan yon efò konplè nan tout kominote a, epi atravè 
inisyativ sa, NYPA ap pwouve li se yon patnè ki solid pou konble eka ki pèsiste a. Inite 
pwodiksyon manje andedan sa nan Fèm Buffalo Go Green Farm lan ap sèvi kòm yon 
lòt opòtinite pou moun kiltive abitid ki bon pou lasante lè yo kiltive fui ak legim epi 
rekòlte yo isit la nan lakou dèyè kay yo."  
  
Lidè Majorite nan Asanble a Crystal Peoples-Stokes te deklare, "Felisitasyon a 
Buffalo Go Green pou enstalasyon nouvo jaden idwoponik nankonntenè chajman, 
modèn li a. Nou aprann plis chak jou sou efè alontèm ki soti nan pestisid yo flite sou 
manje nou yo. Pi bon altènatif la se kiltive pwòp manje nou, e yon konntenè chajman 
otonòm se pi bon pari nou. Sante se richès. Agrikilti, nitrisyon ak otosifizans se pi gwo 
pwen pou kominote a. Mwen espere reyèlman ke rezidan zòn nan travay ak Buffalo Go 
Green pou aprann kijan pou pwofite de opòtinite sa. Mwen ta renmen remèsye NYPA 
dèske li konprann valè ak enpòtans pwojè sa, ak EPRI, NeuWater ak Asosye, andanm 
ak Sant Buffalo pou Egalite nan Manje pou sipò kontini yo."  
  
Vis Prezidan Elektrifikasyon ak Estrateji Enèji Dirab EPRI, David Porter te deklare, 
"Pwodiksyon manje andedan ofri kapasite pou fè pwodiksyon pwodui ki sen pandan tout 
ane a pandan y ap itilize dlo ak enèji nan fason ki pi efikas. Rechèch EPRI a ede 
ranfòse kominote yo pandan l ap edike kolaboratè pwojè yo, pati lokal ki konsène yo, ak 
pwochèn jenerasyon an."  
  
PDG Buffalo Go Green lan, Allison DeHonney te deklare, "Buffalo Go Green 
konprann bezwen pou aksè nan opsyon manje ki bon pou lasante nan kominote ki 
defavorize yo nan Vil Buffalo. Nou rekonèt valè fui ak legim ak lyen ant edikasyon nitritif 
ak rezilta sante yo. Patenarya nou ak Otorite Enèji a ak Sant pou Egalite nan Sante a 
ale nan menm sans ak misyon ak vizyon nou. Lè nou ajoute inite pwodiksyon manje 
andedan sa a operasyon fèm yo se solisyon a anpil pwoblèm k ap fè sistèm alimantè 
lokal nou an soufri epi an patikilye pou rezidan rezistan nan katye Zenner, ak East Ferry 
yo. Nou kontan anpil alafwa pou katye a ak vil la konplè, k ap benefisye de pwojè sa."  
  



Direktè Operasyon Sant Buffalo pou Egalite nan Sante, Allita Dockery te deklare, 
"Sistèm Pwodiksyon Manje Andedan sa, ki inovan epi ki fèt nan fason inik, sitiye nan 
fason estratejik nan Lès Buffalo epi l ap divèsifye opsyon manje yo pou rezidan zòn yo. 
Sant Buffalo pou Egalite nan Sante a ap posede estrikti ki fè enstalasyon pwodiksyon ki 
se pwopriyete Moun Nwa sa fonksyone. Atravè inisyativ sa, BCHE ap devlope opòtinite 
pwofesyonèl siplemantè atravè teknoloji agrikòl pou devlope kantite pwogram 
devlopman pou mendèv nou yo."  
  
PDG NeuWater & Associates LLC Rita Hubbard-Robinson te deklare, "Enstalasyon 
IFP a se yon bagay ki pote chanjman pou kominote nou an. Kapasite pou kreye yon 
repons dirab pou reponn ak bezwen pou pwodui pandan tout ane a nan Lès Buffalo gen 
chans pou l yon solisyon alontèm. Nou remèsye NYPA Sant Buffalo pou Egalite nan 
Sante, Buffalo Go Green, Rite Aid Healthy Futures ak EPRI pou kwayans yo nan 
inovasyon ak teknoloji agrikòl kòm yon solisyon ki vyab pou abòde kesyon ensekirite 
alimantè a nan klima nò fredi nou an. Sa enpòtan pou amelyore sante fanmi nou yo, 
granmoun nou yo ak timoun ki presye nou yo."  
  
Vis Prezidan Jistis anviwònmantal la, Kaela Mainsah te deklare, "Otorite Enèji a 
angaje pou bay pwogram ak sèvis gratis pou kominote ki majinalize istorikman yo ki 
sitiye toupre aktif li yo. Ekip nou an ofri pwogram STEM ak pwogram mantora pou jèn, 
pote resous pou mache lokal ak evènman rantre lekòl yo, akeyi atelye sou meteyoloji 
epi sipòte pwojè kominotè sou efikasite enèji. Kolaborasyon kominotè montre angajman 
nou pou dirabilite.”  
  

Plan Klimatik Nasyonal Eta New York  
Ajanda klimatik Eta New York la ki se lidè nan nasyon an fè apèl ak yon tranzisyon ki 
metodik epi ki jis ki kreye djòb ki soutni fanmi, ki kontinye ankouraje yon ekonomi vèt 
nan tout sektè epi asire ke omwen 35 pousan, avèk yon objektif 40 pousan, nan avantaj 
envestisman enèji pwòp yo ale nan kominote defavorize yo. New York, ki oryante pa 
kèk nan inisyativ klima ak enèji pwòp ki pi agresif nan peyi a, sou pwen pou reyalize yon 
sektè enèji zewo emisyon vè 2040, ki enkli 70 pousan pwodiksyon enèji renouvlab vè 
2030, ak netralite kabòn nan tout ekonomi an vè mwatye syèk la. Yon poto mitan nan 
tranzisyon sa a se envestisman san presedan New York pou devlope enèji pwòp yo, ki 
enkli plis pase 55 milya dola nan 145 pwojè enèji renouvlab ak transmisyon ki fèt sou 
gran echèl nan eta a, 6.8 milya dola pou redui emisyon batiman yo, 3.3 milya pou 
devlope enèji solè, plis pase 1 milya dola pou inisyativ transpò pwòp ak plis pase 2 
milya dola nan angajman NY Green Bank yo. Envestisman sa yo ak lòt sipòte plis pase 
165,000 djòb nan sektè enèji pwòp New York la an 2021 ak yon kwasans plis pase 
3,000 pousan nan sektè solè distribiye a depi 2011. Pou diminye emisyon gaz ki lakòz 
efè sè ak amelyore kalite lè a, New York te adopte tou règleman veyikil san emisyon, ki 
gen ladan egzije pou tout nouvo machin pasaje yo ak kamyon pwa lejè yo vann nan Eta 
a gen zewo-emisyon disi 2035. Patenarya yo ap kontinye fè aksyon klimatik New York 
la avanse avèk apeprè 400 Kominote Entelijans Klimatik ki anrejistre ak 100 Kominote 
ki sètifye, apeprè 500 Kominote Enèji Pwòp, ak pi gwo inisyativ kontwòl lè kominotè Eta 
a nan 10 kominote devavorize atravè eta a pou ede sible polisyon lè epi konbat 
chanjman klimatik la.  

